
Nonahiko irakurle taldeetan to-
patzen zaituztegu, betaurrekoen 
kristal biribilduen gainetik ahots 

urratuz hizketan, taldean autoeditatu 
berri dugun liburu ilustratua oso ede-
rra dela eta barrua mugiarazi dizuela 
aitortu bai, baina ñabardura bat gehi-
tzeko jarraian; hurrengorako hauta-
tzeko letra tipo handixeagoa, mesedez, 
“hizki hauek txikiegiak dira adin ba-
tetik gorakook irakurtzeko”. Bertso-
saioetan aurkitzen zaituztegu, hiruga-
rren ilarako erdi-pare horretan eserita, 
beti-beti hor, aurpegi osoarekin irri-
barre eginez eta sorbaldak nabarmen-
ki mugituz, badaezpada, musukoaren 
atzetik ere gustura zaudetela igar die-
zazuegun. Urduritzen eta hausten ga-
renetan nora eta nori begiratua izan 
dezagun. Kalean ere gelditzen gaituzue, 
gutxien espero dugunean, guk idatzi-
tako azken artikulua iruzkintzeko. Zer 
pentsatua eman dizuen pasarteren bat 
tarteko, gu miresmenez zoriontzeko. 
“Segi, segi horrela”. Liburu aurkezpe-
netan, mahai-inguruetan, hitzaldietan 
eta askotariko emanaldien ostean ger-

turatzen zarete guregana, eskutik estu 
heldu eta, esker hitzak ahoan, ederki 
ari garela azpimarratzeko. 

“Eskerrik asko egiten ari zareten 
guztiagatik...” ahoskatzen duzue sarri. 
Eta, oharkabe, gu bat marrazten duzue, 
zuek batengandik aparte samar egon 
litekeena. Beste zenbaitengandik se-
kula jasotzen ez ditugun –eta ziurre-
nik sekula jasoko ez ditugun– aitortza 
txikiak gordetzen dituzte zuen keinu 
handiek. Eta indartu egiten gaituzte, 
aldian behin guk geuk ere egiazko bide-

zidorgintzan eta saregintzan ari garela 
sinisteraino. 

Ari garela; gu. Eta gu horren barne 
zaudetela zuek ere, ezbairik gabe. Gure 
sormen lanak arkatzez zirrimarratzen, 
kideei gomendatzen, gure hitzak zalan-
tzan edo auzitan jartzen, zuen herrietan 
zerbait antolatzen duzuenero gurekin 
gogoratzen, buruarekin baietz egiten 
duzuen bitartean txalo jotzen, irribarre 
bidez gu eusten… ari zaretenak.

Horregatik irudikatu nahi nuke guz-
tia parez parekoago; berdinetik berdi-
nerago. Oholtza gainekoa eta azpikoa, 
fokupean dagoena eta argiztatutako 
eremu murritz horren ondorioz itzal-
pean gelditzen dena, espazio publikoan 
eta handik kanpora gertatzen dena, 
agerikoa eta ezkutukoagoa. Guk, berez, 
ez dugulako ezer asmatu. Kalean ger-
tatzen denak mugitzen eta mugiaraz-
ten gaituelako. Kaleko mugimenduek 
zeharkatzen gaituztelako. Zeharkatzen 
dutelako sortzen dugun oro. Gu ere ka-
lea garelako, finean. Zuei esker ari ga-
relako. Zuekin batera.

Eskerrik asko, beraz. 

Zuei esker

Askotariko emanaldien 
ostean gerturatzen 

zarete guregana, 
eskutik estu heldu eta, 

esker hitzak ahoan, 
ederki ari garela 
azpimarratzeko


